
কোন কৰ্ম্ম নাহি পাছে গঢ়ন সাঙ্গ হৈলে।

মন্দ ভাল হয়ে হেন অখনে দেখিলে॥

ব্ৰাহ্মণে নাজানে যদি প্ৰতিমা গঢ়ন।

তবেত অসক্য হৈল প্ৰমাদ ঘটন॥

যেহউক সেহউক পাছে দেখিতে জুৱাই।

কেন অৱতাৰ স্বামী কেন অভিপ্ৰাই॥

এতসব নৰপতি মনেত চিন্তিল।

ত্বৰিত গমন কৰি মন্দিৰে চলিল॥

দ্বাৰ চোড় কপাট বোলয় নৰপতি।

হেন শুনি বিশ্বকৰ্ম্মা গেল শীঘ্ৰগতি॥

বিশ্বকৰ্ম্ম গৈলা চলি কেয়ো নাহি আছে।

উত্তৰ নপাই ৰাজা দ্বাৰ মেলে পাছে॥

কপাট মেলিয়া দেখে নাহিকে ব্ৰাহ্মণ।

তথা বিচাৰিয়া মূৰ্ত্তি কৈলা দৰশন॥

অংশপূৰ্ণ অৱতাৰ দেখি নৰপতি।

মহা মৰ্ম্মে মূৰ্চ্ছিত হৈয়া পৰে শীঘ্ৰগতি॥

অচেতন হৈল তনু স্বাশ মাত্ৰ আছে।

মহাশোকে নৰপতি চেতন পায়া আছে॥

প্ৰভুৰ চৰণে পৰি হৈইয়া বিকল।

কি হৈলা প্ৰমাদ বুলি লোটে ভূমিতল॥

ময়ি পাপীষ্ঠে কেনে হেন কৰ্ম্ম কৈল।

সময় লঙ্ঘিয়া কেনে হেন কৰ্ম্ম কৈল॥

বুজিলোহো বৃদ্ধ দ্বিজ মনুষ্য নহয়।

বিশ্বকৰ্ম্ম আসিছিল হৈয়া পৰিচয়॥

সময়ত ৰাখিলা দিবস এক বিংশে।

অসময়ে দেখিলো দিবস চতুৰ্দশে॥

কেন হৈল অৱধি বিধিয়ে মোক দিল।

হাতে নিধি দিয়া নাথ আপুনি হৰিনিলা॥

দুৰ্ভাগ্য পাইল মোক আজুকাৰ বাতি।

কপটে বান্ধিলা নাথ দেখিয়া দুৰ্ম্মতি॥

